
Interes ekonomikoen gainetik osasuna 

Behartsuenek dituzten gaitzei aurre egiteko ikerketak sustatzea hitzartu dute OMEn 

Ixiar Zubiaurre 

Milaka milioi herritarren osasuna edo merkatu interesa. OME Osasunerako Mundu Erakundearen 61. urteko biltzarrean bataren zein bestearen alde egiten dutenen ahotsak entzun dira. Herritarren osasunak interes ekonomiko eta merkatu interesen gainetik egon behar duela aldarrikatu dute Latinoamerikako hainbat herrialdek. Tarteko zerbait egitearen alde agertu dira besteak, herrialde industrializatuak batez ere. OMEren biltzarra osasuna eskubide bat den erabakitzeko leku aproposa denik zalantzan jarri dute gainontzekoek. Azkenean, lortu dute akordioa, ordea. Herrialde behartsuenetan dituzten gaitzei aurre egiteko sendabideak ikertu eta garatzeko konpromisoa jaso dute adostutako erdibideko ebazpenean. 

Farmazia industriek alde batera utzi dituzte tuberkulosia, dengea eta malaria gaitzak, besteak beste. Indarrak merkatu interesgarriagoetara zuzendu dituzte. Alabaina, herrialde garatuetan dagoeneko pairatzen ez diren gaitzek milaka lagunen heriotza eragiten dute garapen bidean dauden herrialdeetan, behartsuenetan bereziki. Biltzarrean adostutako ebazpenak, horregatik, botikak eskuragarriagoak egiteko konpromisoa jasotzen du, baita laborategietan dengea, malaria, tuberkulosia eta beste gaitz batzuk ikertu eta sendabideak garatzeko ere. 

Azken hamarkadetan egindako medikuntza aurrerapenek milaka milioi lagun baztertzen dituztela salatu dute patenteen sistemarekiko kritiko direnek. Hala, besteak beste, tuberkulosia diagnostikatzeko orain 80 urte erabiltzen zen sistema bera erabili beste biderik ez dutela azaldu dute, halako gaixotasunen gainean dagoen utzikeriaz ohartarazteko. 

TABAKOA ETA ALKOHOLA. Tabakismoaren eta alkoholismoaren aurkako bina ebazpen hitzartu dituzte OMEren urteko biltzarrean. Besteak beste, tabakoaren kontsumoa murrizteko neurriak hartzen ez badira, mende honen amaierarako 500 milioi lagun tabakoak eragindako gaitzen ondorioz hilko direla aurreikusten du OMEk. Urteko bost milioi lagunen heriotza eragiten du tabakismoak. Bestalde, azken hamarkadetan alkoholaren kontsumoak gora egin duela ohartarazi du, herrialde garatuetan nagusiki. 

Aitzitik, klima aldaketak osasunean eragiten dituen kalteak mintzagai izan dituzte Genevako biltzarrean. Hala, besteak beste, Boliviak, Txilek, Kolonbiak, Ekuadorrek, Peruk eta Venezuelak klima aldaketaren ondorioen erantzule gehien kutsatzen duten herrialdeak egiteko eskatu diote NBE Nazio Batuen Erakundeari. «Iparraldeko herrialdeak dira klima aldaketa eragiten duten faktore guztien %80ren arduradun», dio aipatu herrialdeek OMEn aurkeztutako txostenak. 

Maria Neira OMEko Osasun Publiko eta Ingurumen Departamenduko zuzendariaren arabera, klima aldaketak eragiten dituen ondorioak murriztea lortuko balitz, urtean hamahiru milioi lagun gutxiago hilko lirateke. «Biltzarrean eztabaidatutako ebazpenak OMEko kide guztiek aztertu beharreko mundu mailako proiektua da, zeinetan klima aldaketak eragindako ondorioei aurre egiteko neurriak zehazten diren». Neirak aipatutako ebazpen hori, ordea, ez dute oraindik adostu. 

Iragan astelehenean hasi eta atzo arte egindako biltzarrean genitalak moztea, osasun segurtasuna, giza baliabideen eskasia eta hegazti gripea izan dituzte eztabaidagai 193 herrialdeko ordezkarik. 

OME-ren urteko biltzarra 

Osasunerako munduko arrisku nagusiak 

Klima aldaketa. Garapen bidean dauden herrialdeek eta behartsuek jasango dituzte nagusiki klima aldaketaren ondorioak. Edateko ura eskuratzeko, zailtasun handiak izango dituzte, eta ur bidez transmititzen diren gaixotasunak hedatuko dira. Eskualde pobreetan oinarrizko elikagaiak ekoiztea are zailagoa izango da; malnutrizioa zabalduko da ondorioz. Itsasoaren maila igotzeak biztanleen lekualdatzeak eragingo ditu, gainera. Halaber, gaixotasun transmisiorako aproposak diren urtaroak luzatu egingo dira, eta gaitz horiei aurre egiteko sistema publikorik edo tratamendu immunologikorik ez duten eskualdeetara zabalduko dira. Uholdeak, lehorteak, malnutrizioa, errefuxiatuak eta abar eta abar dira klima aldaketak eragingo dituenak. Horri aurre egiteko mundu mailako neurriak hartzea ezinbestekoa dela uste du OMEk. Maria Neira OMEko Osasun Publiko eta Ingurumen Departamenduko zuzendariaren arabera, klima aldaketaren arriskuak murriztuko balira, urtean hamahiru milioi lagunen heriotza saihestuko litzateke. 

Osasun segurtasuna. Pandemiak gertatzea posible da, baina baita hainbat neurri hartuz gero horien sorrera eta zabaltzea kontrolatzea ere. Besteak beste, hegazti gripearen arriskua handia da. Indonesiari H5N1 birusaren laginak laborategien esku uzteko eskatu diote, baina horrek, beste behin, txertoak inolako oztoporik gabe eskuratuko dituztela bermatzen ez badie ez dizkiela laginak emango erantzun du. Hegazti gripeak eragin du biktima gehien Indonesian, baina garapen bidean dauden herrialdeek ez dute eremu horretan ikerketak egiteko baliabide nahikorik. Pandemiei aurre egiteko, besteak beste, botiken biltegiak handitu eta langileak prestatzea proposatu dute. 

Botiken eskuragarritasuna. Biltzarrean aztertutako gai polemikoenen artean behartsuenek beharrezko botikak eskuratzeko dituzten zailtasunen ingurukoa izan da. OMEren arabera, patenteen sistemak gabezia asko ditu. Horregatik, gobernuek eta nazioarteko erakundeek merkatu aldetik inolako erakargarritasunik ez duten gaitzei sendabidea emateko diru funtsak sortu beharraz aritu dira, garapen bidean dauden herrialdeetan dituzten gaitzei aurre egiteko azken belaunaldiko botikak sor ditzaten. Laborategi pribatuek erosteko ahalmena duten herritarrentzat baino ez dutela ikertzen salatu dute. 

Giza baliabideak. Osasun zentroetan mediku, erizain eta emaginak falta dira. Giza baliabideen eskasia handia da: OMEren arabera, lau milioi langile gehiago behar dira. Osasun zerbitzu eragingarriagoa eta osasun sistema hobea lortzeko, giza baliabideen auzia konpontzea ezinbestekoa da, beraz. Halaber, sortuko diren gaitz berriei aurre egiteko gai izango diren langile kualifikatuak behar dir

